Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Iesu ydy'r giât -  Ioan 10:9-10

9 Fi ydy'r giât, a’r rhai sy'n mynd i mewn trwof fi sy’n ddiogel. Byddan nhw’n mynd i mewn ac allan, ac yn dod o hyd i borfa. 10 Mae'r lleidr yn dod gyda'r bwriad o ddwyn a lladd a dinistrio. Dw i wedi dod i roi bywyd i bobl, a hwnnw'n fywyd ar ei orau.

(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint neu luniau o wahanol fathau o giatiau e.e. allan o gatalog Argos neu gatalog garddio.

.....

(Clic ar y Ppt)

“Fi ydy’r giât”, ddwedodd Iesu amdano’i hun! Rhyfedd ynte. Tybed beth oedd o’n feddwl wrth ddweud ei fod yn giât!

Pa fathau o giatiau fedrwch chi feddwl amdanyn nhw? (Gadewch i’r plant gynnig atebion, a cofiwch ganmol).

Ron i’n trio meddwl am sut oedd giatiau’n cael eu defnyddio, a nes i feddwl am bedair ffordd. Yn gyntaf nes i feddwl am giât sy’n arwain i dŷ. Faint ohonoch chi sydd hefo giât ar waelod yr ardd neu o flaen y tŷ? (Clic ar y ppt)

Wedyn nes i gofio am giatiau sy’n cael eu defnyddio yn y tŷ i gadw plant bach yn saff/ddiogel (Clic ar y ppt). 

Dwn i ddim os ydych chi wedi bod am dro yn y wlad neu ar draws caeau, ond weithiau bydd rhaid i chi fynd drwy giât arbennig iawn – giât mochyn (neu beth bynnag mae’n nhw’n cael eu galw yn eich ardal). Mae’n rhaid mynd trwy’r giât fesul un (clic ar y ppt).

Wrth gwrs, mae yna lot o giatiau ar ffermydd (clic ar y ppt). Mae’r giatiau yma’n cadw’r anifeiliaid rhag crwydro. Mae nhw hefyd yn dangos lle mae tir y ffermwr yn dechrau a gorffen – dydych chi ddim i fod i fynd i grwydro ar dir pobl ac agor y giatiau heb yn gyntaf ofyn caniatâd. 

Felly mae giatiau’n ddefnyddiol iawn! Mae nhw’n arwain at dai, yn eich cadw chi’n ddiogel, yn cadw pobl ac anifeiliaid rhag crwydro, ac weithiau mae nhw hyn yn oed yn gwneud yn siŵr eich bod chi’n mynd trwyddyn nhw fesul un – dych chi’n cofio’r giât mochyn? 

“Fi ydy’r giât”, ddwedodd Iesu amdano’i hun (clic ar y ppt).  Edrychwch ar y llun olaf. Fe welwch chi ddefaid mewn corlan. Mae’r defaid wedi cael eu casglu at ei gilydd yn ddiogel rhag ofn i flaidd, neu ryw anifail gwyllt arall, ymosod arnyn nhw yn y nos. Mae gan y gorlan yma giât arbennig iawn – yn yr hen ddyddiau roedd y bugeiliaid yn eistedd ar draws y giât. Eu cyrff nhw oedd y giât mewn ffordd. Doedd na ddim byd yn mynd i mewn nac allan o’r gorlan heb i’r bugail wybod amdano. Roedd y bugail yn cadw ei ddefaid yn ddiogel drwy fod yn giât iddyn nhw.

Gwrandwch ar weddill geiriau Iesu, (clic ar y ppt)

Fi ydy’r giât, a’r rhai sy'n mynd i mewn trwof fi sy’n ddiogel. Byddan nhw’n mynd i mewn ac allan, ac yn dod o hyd i borfa.

Ni ydy defaid Iesu Grist, a fo ydy’r bugail da sy’n defnyddio ei gorff fel giât.  Wrth i ni ddilyn Iesu a’i drystio dyn ni’n derbyn ei gariad, a hefyd dyn ni’n gwybod y bydd o’n ein cadw ni’n ddiogel (yn saff).  
Os wnawn ni gredu yn Iesu Grist fe gawn ni fynd yn ddiogel i’r nefoedd yn y pen draw. 

Gweddi

O Dduw helpa ni i gofio mai Iesu ydy’r bugail da ac mai ni yw ei ddefaid. Helpa ni i drystio’n Iesu Grist a’i ddilyn ef drwy’r amser. Iesu ydy’r giât, a dyn ni’n diolch bod pob un sy’n mynd i mewn trwyddo ef yn ddiogel am byth. Amen

